
        
            
                
            
        

    
	ТААВАРЧ ӨВГӨНИЙ ГУРВАН ХҮҮ

	(Үлгэрүүд) 

	 

	“Ардын боловсролын Яамны Хэвлэл” Улаанбаатар хотноо 1981 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХАРАМЧ БАЯНЫГ ЧАДСАН НЬ

	Урьд нэг их баян айл байжээ. Энэ айл ядуу хүнд аяга ч цай өгдөггүй, харин ядуучуудыг их дээрэлхэж заяа муутай гуйлгачин гэж зоддог байв гэнэ. Гэтэл түүнийг нь мэддэг нэг бадарчин тэр баян айлыг чиглэн очиж явсанд барааг нь хараад гэрээсээ дээс уяж хөл хорив гэнэ.

	Бадарчин шууд яваад гэрийн гадаа очиж хаяанд нь хавчиг үүргээ буулгасанд баян айлын хүүхэн нь гарч,

	— Бадарчин гуай, манайх хөл хориотой гэжээ. 

	Бас гэрт нь бүдүүн дуутай баян

	— Манайх хөл хориотой, цааш нь хөө! гэж хашхирч байв гэнэ.

	Бадарчин гэрийн нь баруун урд зайцаар гараа шургуулан гэрт нь оруулж алгаа тосжээ. Гэрээс өнөө баян ууртайгаар

	— Чи яах гэж гараа зайцаар оруулж байгаа юм хө? гэсэнд бадарчин,

	— Танайх чинь хөл хориотой гэсэн болохоос биш, гар хориотой гэж хэлээгүй шүү дээ гээд оруулсан гараа сарвалзуулан ханыг нь маажин торжигнуулаад байжээ. Тэгэхээр нь өнөө баян гар дээр нь ааруул, өрөм тавьж

	— Наад бузар гараа ав, хө! гээд үнсний малтуураар цохив гэнэ.

	Бадарчин улам дургүй нь хүрч

	— Гараа авалгүй байтлаа би танайд ирдэг юм уу? Өгөлгүй байтлаа танайх энд байдаг юм уу? Дотор чинь гал, толгойд чинь бал буулгана даа! гээд гараа дахин зайцаар нь оруулж улам сарвалзуулан хаалга ханыг нь шажигнуулсанд баян айж нэг шар цай өгөв гэнэ. Бадарчин

	— Чамайг шөнө унтаж байхад чинь баруун өмнө зүгийн Доржнямба тамын орноос духан дээрээ долоон улаан нүдтэй чөтгөр ирж танай гэрийн баруун урд зайцаар мөн л ингэж гараа оруулж, ядуучуудад дээрэлхдэгийн чинь хариуд эхнэрийн чинь хамт багалзуурдаж орхиод авдартай алтыг чинь авна даа! гээд дахин гараа сарвалзуулсанд баян эхнэрийн хамт үнэхээр айж их ч сэжиглэсэн тул дороо авдраа уудлаад алтан бөгж гар дээр нь тавиад

	— Долоон улаан нүдтэй чөтгөрийг нааш нь битгий ирүүлээч! гэжээ. 

	Бадарчин

	— Долоон улаан нүдтэй чөтгөр чамайг энэ л хэвээрээ байвал хэзээ ч ирэх л болно! гэчхээд цаашаа алхалж гэнэ.

	 

	
МЭРГЭН ШҮҮГЧ

	Эрт урьд цагт нэг их баян мөртөө маш харамч хүн байжээ. Нэг өдөр түрийвчээ гээсэн гэнэ. Тэр баяны түрийвчинд 100 янчаан байжээ. Гэтэл тэр түрийвчийг нь зарц ядуу хоёр малчин явж байгаад зам дээрээс олоод, юманд шударга нь дээр хэмээн бодож янчаанаас нь огт авсангүй яг тэр хэвээр нь хошууныхаа хууль цаазын түшмэлд аваачиж өгчээ.

	Өнөө харамч баян түрийвчээ гээсэндээ хоол цай ч идэж уусангүй нойр нь ч хүрсэнгүй, бушуухан хууль цаазын түшмэлийнд очиж орсонд түрийвч нь хууль цаазын түшмэлийн дэргэд харагджээ.

	Өнөө баян хагартлаа баярлаж «хөөрхий түрийвч минь» гээд шүүрэн авчээ. Гэтэл түшмэл

	— Та энэ түрийвчийг юунд хамаагүй шүүрэн авав. Олсон хүнд нь чи шан өг, хө! гэсэнд харамч баяны царай барсхийгээд явчхав гэнэ. 

	Түшмэл

	— Та энэ түрийвчийг хэдэн янчаантай гээсэн бил ээ? гэхэд харамч баян түрийвчээ олсон хүнд шан өгч хэдэн янчаанаасаа хороочих нь байна гэж дотроо харамсаж

	— Би түрийвчээ 200 янчаантай гээсэн юм 100 янчаан нь алга байна. Үүнийг олсон хүн нь авсан байлгүй дээ. Яах вэ дээ алга байгаа 100 янчааныг нь тэр чигт нь шагнал болгочихно гэжээ.

	— Түшмэл та түрийвч олсон хүнээ 100 янчаанаар лав шагнах юм уу? Энэ амаа буцахгүй биз? гэсэнд өнөө баян

	— Би хэзээний хэдэн үедээ баян буянтай явсан хүн. Энэ сайхан буян хишгийг минь хадгалсан түрийвчийг олж өгсөн хүнд даанч дээ 100 янчаан өгөлгүй яах вэ. Би энэ амаа буцахгүй! гэж андгайлж хуараа (хурууны хээ) тавив гэнэ. 

	Түшмэл

	— Энэ түрийвч танайх биш байна. Учир нь энэ 200 янчаантай байгаагүй 100 янчаантай байсан юм. Үүнийг ганц хүн олоогүй хоёр хүн олсон. Гэвч баримттай зүйл байгаа юм. Тэгэхээр энэ түрийвчийг танд өгөхгүй. Та харин тэр түрийвчээ сайн эр. Олдох ч юуны магад гэжээ.

	Харамч баян учиргүй сандарч

	— Үгүй ээ! Дээдэс түшмэл минь болгоож хайрла! Энэ чинь миний түрийвч үйлийн үргүй мөн. Би 200 янчаантай гээгээгүй 100 янчаантай гээсэн юм. Би олсон хүнд шан өгөхгүй гарах санаатай худал хэлсэн юм. Түрийвчийг минь өгөөч! гэж дахин дахин гуйж царай барайлган нахилзав гэнэ.

	Түшмэл

	— Та түрийвчээ ав гэж түрийвчийг нь өгөөд, — Та бол хэзээний олон үеэс баян буянтай хүн. Түрийвчээ олсон хүнд 100 янчаан өгнө гэж хууль цаазын өмнө андгайлсан билээ. Ховдог сэтгэлийг чинь ариутгаж өгье! гээд 100 янчааныг нь аваад түрийвч олсон хоёр зарцад адил хувааж түрийвч олсны шан гээд өгчихжээ.

	Харамч баян яаж ч чадсангүй гэнэ. Үүнээс хойш хууль цаазын энэ түшмэлийг мэргэн шүүгч гэж ярьцгаах болж гэнэ. 

	 

	
НӨХРИЙН АЧИЙГ БОДСОН НЬ

	Эрт урьд цагт нэг ядуу хүү байжээ. Гэтэл холын нэгэн хошуунд мэргэн лам дуулдана гэнэ. Тэгэхээр нь тэр ламд очиж эрдэм яавал сурах тухай мэргэлүүлье гэж бодоод явах гэж байсан чинь нэг ядуу хүн захисан нь:

	— Ядуугийн зовлонгоос яавал гарах вэ? мэргэлүүлээд ирээч гэжээ. 

	Гэтэл нэг баян хүн:

	— Манайх ганц эрх танхи охинтой. Охин минь 18 нас хүрсэн атлаа огт дуугарахгүй юм. Яавал дуутай хэлтэй болох вэ? мэргэлүүлээд ирээч гэж захижээ. 

	Бас нэг аварга могой:

	— Аварга могой 1000 жил болоод луу болдог юм гэсэн. Би 1000 жил боллоо, луу болохгүй юм. Энэ юуны учир вэ? мэргэлүүлээд ирээч гэж захижээ.

	Ядуу хүү энэ гуйлт бүгдийг аваад хэдэн сар жилээр нойр хоолгүй явган нүцгэн ядарч зүдэрч, өлсөж цангаж, даарч хөрж явж өнөө мэргэн ламынд очжээ. Хүү эхлээд юуны өмнө нөхрийн тусыг бодож нөхдийнхөө гуйлтыг асууж мэргэлүүлье гэж бодоод хамгийн түрүүнд ядуу хүний гуйлтыг мэргэлүүлсэн чинь лам

	— Тэр ядуу айлын зүүн хойно нь ганц хайлаас байна. Түүний дор нэг тэвш дүүрэн эрдэнэ бий. Тэрийг авбал ядуугийн гачигдал зовлонгоос гарч амь зуулт нь өргөн баян болно гэжээ. Дараа нь баян хүний гуйлтыг мэргэлүүлсэнд лам

	— Тэр ч яах вэ дээ, заяаныхаа ханийг харахтайгаа зэрэг дуугарах юм байна. Санаа зоволтгүй гэжээ. Дараа нь аварга могойны гуйлтыг мэргэлүүлсэнд лам

	— Тэр могойны толгойд нь молор эрдэнэ байна. Тэгээд луу болохгүй байна. Толгойны нь оройгоос цоолж молор эрдэнийг авбал луу болно гэжээ. Ингэж нөхдийнхөө гуйлтыг бүгдийг мэргэлүүлж аваад дараа нь

	— Би эрдэм сурахыг их хичээдэг юм. Яавал эрдэм сурах вэ, мэргэлж өгнө үү! гэсэнд лам

	— Би нэг хүнд жилд гуравхан мэргэлдэг юм. Та гурав мэргэлүүлчихлээ. Таны хувьд гүйцсэн. Одоо мэргэлэхгүй гэжээ.

	Ядуу хүү тэр холоос ядарч зүдэрч ирсэн боловч ирэх жилийг хүлээсэнгүй. Нөхдийнхөө гуйлтыг ямар ч гэсэн саатуулахгүй хэлж очъё гэж буцжээ. Ирээд аварга могойд хэлтэл

	— Та миний тархийг цоолж тэр эрдэнийг нь авна уу! Би луу л болбол өөр юм хамаагүй гэсэнд ядуу хүү аварга могойны тархийг гадсаар цоолжээ. Гэтэл эрдэнэ гарч ирэв гэнэ. Аварга могой ч луу болоод тэнгэрт солонголон гарав гэнэ.

	Ядуу хүү өнөө эрдэнийг гар дээрээ барьтал өөрөө эрдэмтэй сайн хүн болов гэнэ. Хүү баярласандаа өнөө баян айлд очиж гуйлтыг нь хэлэхээр гадаа нь буутал дуугардаггүй охин нь хүүгийн барааг хармагц инээд алдав гэнэ. Охиноо инээсэнд эцэг эх хоёр нь хачин гайхжээ. Тэгтэл хүү орж ирэв. Хүүгээс гуйлтын зүйлээ асуусанд хүү

	— Танай охин заяаныхаа ханийг хармагц аяндаа хэл, дуутай болно гэнэ гэсэнд охин нь улам ч сайхан зантай болж ам уралдаж ярих болов гэнэ.

	Тэгээд хүү ядуу хүний гуйлтыг хэлж өгч хайлаасны дороос эрдэнэ авч өгөөд баян сайхан амьдралтай болгов гэнэ. Тэгээд амар сайхандаа жаргав гэнэ.

	 

	
НЭГЭН ЯДУУ ХҮҮГИЙН ҮЛГЭР

	Эрт урьд ядуу хүү айл хэсэж яваад мөрөн голын эхэн дээр нэг баян айлд хоножээ. Тэр шөнө чамин зүүд зүүдэлсэн гэнэ. Түүний нь өглөө босоод баян айлын эзэн асуусанд, хүү дуугарсангүй учир тэр хүн уурлаад ядуу хүүг ширэнд боогоод мөрөнд хаячихжээ.

	Хүү хөвж явсаар усны харгаанд мөрнөөсөө шидэгдэн гарав гэнэ. Тэгтэл адуу усалж явсан хүн тааралдаад түүнийг задалж үзсэнээ: 

	— Чи яагаад ширэнд боолгов? гэхэд мөн дуугарсангүй учир, — Чи иймдээ ширэнд боолгосон байх нь гээд газар дор булчихжээ. Өнөө хүү газар дор мөлхөж явав гэнэ.

	Нарангэрэл хаан, авхайтай юм байжээ. Түүнийгээ ханьтай явах нь уу? гэж зурхайчаас асуугаад, “ханилах хань нь газар дор байна” гэж мэдсэн гэнэ.

	Бас Сарангэрэл хаан мөн нэг охинтой юм байжээ. Сарангэрэл хаан нь мөн зурхайчид очиж

	— Би ганц охинтой юм. Түүнд минь таарах хань байна уу? гэж мэргэлүүлсэнд мөн л

	— Хань нь газар дор байна гэжээ. Сарангэрэл хаан нь Нарангэрэл хааныд очиж танай манай хоёр охин нэг ханьтай юм. Иймээс хэн урьдаар ханьтай болов, сүүлдсэн нь хүүхнээ бие биедээ авчирч өгнө гэж хэлэлцжээ.

	Тэгээд байж байтал, Нарангэрэлийн охин нь ядуу аягачинтай хамт байдаг. Ядуу аягач нь хоол ундыг нь хийж өгөөд хоолны үлдсэнийг нь өөрөө иддэг байжээ. Гэтэл нэг өдөр хоол хийж өгөөд ядуу аягач нь хоолны үлдэгдлийг нь идэх гээд ирсэн чинь хоол үлдсэнгүй байжээ. Тэгэхээр нь хааныханд үнэн ёсоор нь хэлжээ. Тэгтэл хаан,

	— Цаад охиндоо хоёр хүний хоол хийж өг гэжээ. Хоёр хүний хоол хийгээд өгсөн чинь бас л юу ч үлдсэнгүй цөмийг барсан байжээ. Ингэхлээр хаанд дахиад хэлсэн гэнэ,

	— Манай охины хань нь ирж л дээ. Юу ирснийг нуулгүй ил гарга гэж хэл! гээд аягачийг буцаажээ.

	Аягач хааны хэлснийг охинд нь яг хэлтэл залуухан сайхан эр гарч ирэв гэнэ. Сарангэрэл хаан тэгэхээр нь урьд хэлсэн ёсоороо охиноо аваачиж өгчээ.

	Удалгүй Нарангэрэл хааны охиноос хүү гарчээ. Өнөө хааны хүргэн хүү хүүгээ элгэн дээрээ тэврээд Нарангэрэлийн охиныг дэрлээд Сарангэрэлийн охиныг хөлдөө жийгээд хэвтэж байтал төрсөн хүү нь ам руу нь шээжээ. Хүүгийн эцэг инээд алдав гэнэ. Тэгэхээр хүүгийн эх нь

	— Чи хүүхэд ам руугаа шээсний төлөө яагаад инээд алдав? гэж асуужээ. 

	Тэгээд хааны хүргэн хариулахдаа:

	— Би ядуу хүний хүү билээ. Гэдэс зогоохын эрхэнд айл хэсэж тэнэж яваад мөрөн голын нэгэн баян айл олж хоносон чинь «Нарыг дэрлээд, сарыг жийгээд, лянхуа цэцэг элгэн дээрээ тавиад байтал лянхуа цэцгээс алтан бумбатай рашаан ам руу цутгалаа гэж зүүдэлсэн юм» гэжээ. Тэгээд хүү амар сайхандаа жаргав гэнэ.

	
САЙН, МУУ ХОЁР САНАА

	Эрт урьд цагт нэг өглөгч хаан байжээ. Хүн л ирвэл заавал юм өгдөг бөгөөд өөрт байхгүй юмыг хүн эрж ирвэл тэр хаан хаа хамаагүй газраас эрж сурч байгаад олж өгдөг байж гэнэ.

	Тэгэхээр зэргэлдээ хааны албатууд өглөгч хааныг өндөр их магтаад, өөрсдийн хааныг өөчилж муулаад болохоо байж гэнэ.

	Иймд зүүн хөршид нь суудаг Зүмбэрэл хаан өглөгч хаанд хорсож түүнийг хорлохоор шийдээд юм болгонд хор хүргэж чаддаг нүгэлт азар, нүдгүй базар, нүүргүй тазар гуравт олигтойхон хөлс шан өгөөд өглөгч хааныг чадаад ир гээд явуулжээ.

	Өнөө гурав нь өглөгч хааныд ирээд

	— Та хүнд яагаад заавал юм өгдөг юм бэ? Өгөхгүй байвал яадаг юм бэ? гэхэд өглөгч хаан:

	— Би хүнд юм өгөхгүй байж ер чаддаггүй. Хүнд юм өгч чадахгүй бол амьд байсны хэрэггүй гэж санадаг. Хүнд юм өгөхгүй сууж байснаас толгойгоо авхуулсан нь дээр гэжээ. Тэгэхээр нь нүгэлт азар нь

	— Сүмбэр уулын чинээ мөнгө өгөөч! 

	Нүдгүй базар нь

	— Сүмбэр уулыг бүрхэх цаас өгөөч! 

	Нүүргүй тазар нь

	— Сүн далай шиг сүү өгөөч! гэжээ.

	Энэ нь өглөгч хаанд байхгүй тул их сандарч гэнэ. Өглөгч хаан гуйсан юмыг өгч чадахгүйдээ их гуньж

	— Та гурав манайд тав хоноод ирээрэй. Би байдаг л юм бол олохын төлөө амь насаа хайрлахгүй зүтгэж байгаад олъё гэсэнд өнөө гурав

	— Та бидний гуйсныг олж өгч чадахгүй бол бид таны толгойг авна гэжээ.

	Тэгээд өглөгч хаан тэр өдрөө бүх түшмэлээ, маргааш нь бүх баячуудаа, нөгөөдөр нь бүх албатаа цуглуулж сүмбэр уулын чинээ мөнгө, сүмбэр уулыг бүрхэх цаас, сүн далай шиг сүүг яаж олох вэ? гэж зөвлөсөнд ердөө ч олох арга гарсангүй. Харин албатууд нь

	— Зүмбэрэл хаан ямар нүнжиг байх биш, манай хаанд атаа хорсол нь хүрч хорлох гэж байгаа нь тэр. Нүгэлт гурвыг ирэхээр нь оруулахгүй хөөнө. Нэгийгээ үзэлцэнэ гэцгээж гэнэ. 

	Өглөгч хаан: 

	— Та яар бүү эвдрэлц! гээд байжээ.

	Тэгэхээр нь хүн бүхэн яая даа гэж нойр хоолгүй юм бодоцгоох болжээ. Гэтэл хааны үхэрчин хариад, одоо яая даа гээд толгой салаавчлан элдвийг бодож хэвтсэнд түүний 18 настай охин нь

	— Би хааныгаа ер үзээгүй юм сан, царай зүсийг нь харах сан гэжээ.

	Эцэг нь хааныхаа өглөгч сайхныг магтаж магтчихаад, ер нь юм ямар ч болох билээ гээд охиноо аваад явж байхдаа

	— Өнөө олддоггүй гурван өглөгийг олох аргыг сайн бодож яв? гэж захиж явжээ.

	Хаалгачаар нь дамжуулан хаандаа манай охин таныг үзэх сэн гээд байна яах вэ гэж хэлүүлсэнд хаан:

	— Маргааш толгойгоо авхуулахаас өмнө надтай хэн ч хамаагүй ирж уулз. Юу л авах гэснээ ав гэж хэлүүлжээ.

	Охин хааныхаа амрыг эрээд сөгдсөнд хаан:

	— Охин минь надаас юу авах вэ? гэжээ. Охин:

	— Надад хаан ширээгээ өнөө маргааш хоёр өгөхгүй юу? Би хаан ширээнд сууж үзье гэсэнд эцэг нь хажуугаас нь сэмхэн

	— Тэгж болохгүй! гэж нудрав гэнэ.

	Хаан: 

	— Тэг! тэг! гээд хаан ширээгээ өгчээ. 

	Охин: 

	— Та надад юм хэмжих чий (метр) 1, дэнс (жинлүүр) 1, суулга (сав) 1-ийг өгөөч гэсэнд хаан:

	— Тэг, хүү минь тэг! гээд л дор нь авч өгөв гэнэ.

	Охин маргааш нь хаан ширээнд суугаад байжээ. Өнөө муу санаат гурав яг хэлсэндээ хаалган дээр ирсэнд хаалгач нар нь

	— Та нарыг оруулахгүй гээд хорив гэнэ. Өнөө гурав хаалгач нарыг

	— Та нар хаанаасаа илүү эрхтэй юу? гэсэнд хаалгач нар нь:

	— Илүү эрхгүй ч гэсэн хаанаа хамгаалдаг улс! гээд халгааж ойртуулахгүй байв гэнэ. 

	Өглөгч хаан:

	— Одоо цаг боллоо, охин минь. Хаан ширээнээсээ буу. Аягүй бол тэд нар охины минь толгойг авчихна. Би толгойгоо авхуулъя. Дараа нь охин минь хаан суугаарай! гэсэнд охин: 

	— Таны үгнээс зөрөх хүн манай оронд байдаггүй билээ. Би нэг удаа ганц мөчийн хугацаатай түр зөрье гэжээ.

	Тэгээд хаалгачийг ирүүлж 

	— Өнөө гурвыг оруул! гэж зарлиг буулгажээ. Хаалгач:

	— Хаан солигдсон байна. Хаан маань толгойгоо авхуулахгүй нь гэж бодоод өнөө гурвыг оруулав гэнэ.

	Охин мөнгө гуйсанд нь дэнс өгөөд

	— За чи Сүмбэр уул хэдий хэмжээтэй хүнд байна, жинлэж мэдээд ир! Тэгэхээр чинь Сүмбэр уул шиг мөнгө өгье. Тэгэхгүй бол хэмжээг нь мэдэхгүй болоод өгч болохгүй байна гээд, цаас гуйсанд нь чий өгөөд

	— Сүмбэр уулыг бүх талбайгаар нь хэмжээд ир. Хэмжээг нь мэдэхгүй болоод цаас өгч болохгүй байна гэснээ сүү гуйсанд нь суулга өгч

	— Сүн далайг хэмжээд ир! Хэдэн хувин дүүрэх нь вэ, тэр хэмжээний сүү өгье. Одоо хэмжээг нь мэдэхгүй болоод хэдий чинээ сүү өгөхөө мэдэхгүй байна гэсэнд нүгэлт азар, нүдгүй базар, нүүргүй тазар нар дийлдсэндээ үг дуугарсангүй уруу царайтай гарч явав гэнэ.

	Өглөгч хаанаа ширээнд нь суулгаад, өнөр өтгөн жаргав гэнэ. 

	Нүгэлт азар нь сүмбэр уулыг хэмжсээр байгаад бараагүй шоргоолж болсон одоо ч үргэлж шороо зөөж байдаг ба нүдгүй базар нь сүмбэр уулыг хэмжсээр байгаад бараагүй дигваранз өт болсон, одоо ч газар хэмжиж дандаа агшиж сунаж байдаг, нүүргүй тазар нь сүн далайг хэмжсээр байгаад бараагүй шанаган хорхой болсон одоо ч уснаас салахгүй хэмжиж байгаа нь тэр гэнэ.

	 

	
ТЭНЭГ НОЁН

	Эрт урьд цагт хоёр хүн зодолдож нэг нь нөгөөгийнхөө хурууг хазсан гэж ноёндоо заргалдаж очжээ. Эхлээд нэг нь:

	— Энэ хүн миний хурууг хазлаа гэтэл нөгөө нь:

	— Энэ хүн өөрөө өөрийнхөө хурууг хазсан гэж тус тусын учир зүйг гарган мэдүүлсэнд ноён шүүлтийг түр завсарлаж хатантайгаа зөвлөсөнд хатан:

	— Хэрэв хурууны дотор талыг хазсан байвал өөрөө хазсан байх ёстой. Хурууны гадна талыг хазсан байвал нөгөө хүн нь хазсан байх ёстой гэж заажээ.

	Ноён орж суудалдаа суугаад өнөө хүний хазуулсан хурууг магадалж үзсэнд хурууны дотор талыг хазсан байсан тул «Өөрөө хазаад нөгөө хүнээ гүтгэсэн байна» гэж үзэн гүтгэсэн хүнийг чанга торгожээ.

	Үүнийг харц ардууд сонсоод манай ноёныг тэнэг тэнэг л гэдэг харин ашгүй ухаантай юм байна гэж ярьцгаах болжээ. 

	Удалгүй ноёнд бас нэг хүн «энэ хүн миний хамрыг хазав» гэдэг зарга мэдүүлж, өөрийнхөө нэг нөхрийг дагуулан ирж сорьж гэнэ.

	Ноён заргыг сонсоод хазуулсан хүн рүү том гэгч сүртэй харж:

	— Чи хө, өөрөө өөрийнхөө хамрыг хазсан байна даа гэж зандрав гэнэ. Мэдүүлсэн хүн сөгдөж:

	— Ноёнтон минь гэгээндээ тольдож хайрла. Миний ам үнэхээр өөрийнхөө хамарт хүрэхгүй. Тэгэхээр яаж хазах вэ? гэсэнд ноён:

	— Өндөрхөн ширээн дээр гарвал хүрэлгүй яах вэ гэж байсан юм гэдэг.

	Үүнийг сонсоод харц ардууд, ноёныхоо маш тэнэг гэдэгт дахиад итгэсэн юм гэнэ лээ.

	 

	
ТААВАРЧ ӨВГӨНИЙ ГУРВАН ХҮҮ

	Эрт урьд цагт хэдэн үедээ хоосон явж амьдралын хүнд хэцүү болгоныг биеэр үзсэндээ юм бүхнийг тааж чаддаг болсон тааварч нэгэн өвгөн байжээ. Тэр тааварч өвгөн нас барахынхаа өмнө гурван хүүдээ таавар зааж өгсөн гэнэ.

	Өвгөнийг нас барснаас хойш ганц үнээтэй байсан чинь гэнэт хулгайд алдчихжээ. Гурван хүү үнээ хулгайлсан эзнийг таах болжээ. 

	Их нь

	— Баруун өмнө зүгт хүн хулгайлсан байх гэжээ. 

	Дунд хүү нь

	— Баруун өмнө зүгээс хулгайлсан бол байшин хашаатай хүн хулгайлсан даа гэв. 

	Тэгэхээр бага хүү нь

	— Баруун өмнө зүгт байшин хашаатай хүн хулгайлсан бол Бадмаас нэртэй хүн хулгайлсан гэжээ. 

	Гурван хүү тэгээд баруун өмнө зүгт хэдэн өдөр явсанд нэг байшин хашаатай айл байна гэнэ. Үүдэнд нь очоод

	— Хөөе! Бадмаас гуай хаалгаа тайлаад өгөөч! гэж хашхиран хашааны нь хаалгыг цохижээ. Гэтэл нэг өвгөжөөр хүн гарч ирээд

	— Та нар юун улс вэ? гэсэнд их хүү урдаас нь:

	— Та юу хулгайлсан бэ? гэж гэнэ. Өвгөжөөр хүн

	— Та нарын юмыг хулгай хийгээгүй. Би гэмгүй хүн. Та нар тэгээд гэмгүй миний нэрийг хаанаас мэдэж ирээд тоглоом хийж байна? гэж уурлажээ. Хүү

	— Та хэний үхрийг хулгайлсан гэж бодно. Олон таван үггүй ганц үнээг минь өгөөдөх гэжээ.

	Өнөө өвгөжөөр хүн учиргүй уурлаж намайг хилс хэрэгт ноцож байна гээд заргын түшмэлд мэдүүлжээ. Заргач мэргэн түшмэл эхлээд гурван хүүг асуусанд эцгийнхээ таавар заасныг ба дээрх таавар гаргаж ирсэн явдлуудаа түшмэлд хэлжээ. Дараа нь түшмэл Бадмаас гэдгийг дуудан асуусанд

	— Гурван хүү гэнэт хулгайд сэрдэж намайг хилс хэрэгт ноцлоо. Нэрийг минь олгож аль гэжээ.

	Заргад мэргэн гэгдсэн түшмэл тэднийг бүгдийг гаргаж байгаад ширээн дээрээ гурван тагшинд гурван юмыг хийж хөмрөөд гурван хүүг Бадмаастай хамт ирүүлэн суулгаж байгаад эхэн талын тагшийг зааж

	— Үүний доор юу хөмөрснийг таах хэрэгтэй гэв. Эхлээд их хүү:

	— Арзайсан юм байна гэв. Дараа нь дунд хүү

	— Арзайсан юм байгаа бол амьтан л байна даа гэсэнд, бага хүү

	— Арзайсан болоод амьтан байгаа бол аалз л байна даа гэв. 

	Түшмэл тэгээд аваадахсан чинь аалз гарчээ. Түшмэл дараачийн нь хөмрөөтэй байгаа тагшийг зааж

	— Үүний доор юу хөмрөөтэй байна? гэсэнд их хүү

	— Дугуй юм байна гэв. Дараа нь дунд хүү

	— Дугуй юм байгаа бол дундаа нүхтэй л байна даа гэхээр, бага хүү

	— Дугуй болоод дундаа нүхтэй юм байдаг бол дундаа нүхтэй дугуй зоос л байна даа гэв.

	Түшмэл тагшаа авсан чинь дундаа нүхтэй дугуй зоос гарав гэнэ.

	Түшмэл үлдсэн ганц тагшийг зааж үүнд юу хөмрөөтэй байна? гэсэнд их хүү,

	— Хар юм байна гэжээ. Дунд хүү

	— Хар юм байдаг бол харин амттай юм байна гэв. Тэгэхээр бага хүү

	— Хар болоод харин амттай юм байдаг бол хатсан хар чавга л байна даа гэжээ. Түшмэл аваадахсан чинь хатсан хар чавга гарав гэнэ.

	Түшмэл тааварч өвгөний гурван хүүг аргагүй үнэн таадаг юм байна гэж мэдэж аваад Бадмаасын хашаа байшинг очиж нэгжсэн чинь үнээний нь мах, толгой шийр, гэдэстэйгээ гарч ирэв гэнэ. Бадмаас ч хэргээ хүлээж, заргач мэргэн түшмэлийн тушааснаар тааварчийн гурвал хүүд нэг үнээг нь гурван үнээгээр төлж өгсөн юм гэдэг.

	
ӨВГӨН ЭМГЭН ХОЁРЫН ГАНЦ ХҮҮ

	Эрт урьд цагт ганц хүүтэй эмгэн өвгөн хоёр амьдарч байжээ. Эмгэн өвгөн хоёр нь биднээс хойш ганц хүү минь амь зууж чадахгүй байх гэж бодоод нэг тулам алт, нэг тулам мөнгө, нэг тулам сувд хуримтлуулан хураажээ. Нэг өдөр эмгэн өвгөн хоёр хүүгээн амь зууж чадах эсэхийг нь үзье гэж ярилцаад, хүүдээ нэг тулам мөнгөө өгч

	— За хүү минь үүнийг худалдаж борлуулан өөртөө хэрэгтэй л юм байвал аваарай! гэж хэлээд явуулж гэнэ. Хүү өдрийн турш зах дээр байсан чинь авах хэрэгтэй юм ер олдсонгүй гэнэ. Иймд туламтай мөнгөө үүрээд гэртээ буцаж явсан чинь замд нэг хүн тохиолдож:

	— Чи юу үүрч явна?

	— Би мөнгө үүрч явна.

	— Мөнгөө худалдах уу?

	— Худалдана. 

	— Би чамд нэг сайхан дуу зааж өгье туламтай мөнгөө надад өгнө үү?

	Ганц боловч сайхан дуу сураад авъя гэж бодоод за тэгье гэжээ. Тэгээд хүү нэг дуу заалгаад туламтай мөнгөө тэр хүнд өгчхөөд ирсэн чинь эцэг эх хоёр нь дэмий юмнаас мөнгөө өгч гэж зэмлэжээ.

	Маргааш нь нэг тулам сувдаа өгч мөн л хэрэгтэй юм байвал ав гэж хэлээд явуулжээ. 

	Хүү мөн л өдөржин зах дээр байсан чинь авахаар юм тааралдсангүй тул буцаад гэр лүүгээ явж байсан чинь бас л нэг хүн тохиолдоод:

	— Чи юу үүрч явна?

	— Сувд үүрч явна.

	— Худалдах уу?

	— Худалдана.

	— Би чамд шатар зааж өгье. Надад туламтай сувдаа өгнө үү?

	Хүү шатар сураад авбал бас л эрдэм юм шүү гэж бодоод мөн л шатар заалгаж аваад туламтай сувдаа өгчхөөд гэртээ хоосон ирэв гэнэ.

	Эмгэн өвгөн хоёр мөн л зэмлэж

	— За чи бүгдийг нь яах л санж вэ өөрийнхөө хувь заяаг өөрөө л мэд гэж хэлээд туламтай алтаа өгч гэнэ. Хүү мөн л зах дээр очоод өдөржин байсанд авах хэрэгтэй юм тааралдсангүй. Мөн л орой гэр лүүгээ буцаж явсан чинь нэг хүн тохиолдож:

	— Чи юу үүрч явна?

	— Би алт үүрч явна.

	— Худалдах уу?

	— Худалдана.

	— Би чамд шаазгайн хэл зааж өгье, алтаа надад өгнө үү?

	Шаазгайн хэл сурчихвал бас л сайхан эрдэм гэж хүү бодоод шаазгайн хэл заалгаж аваад туламтай алтаа өнөө хүнд өгчихжээ. Тэгээд харьсан чинь эмгэн өвгөн хоёр

	— За чи өөрөө өөрийгөө мэд. Одоо бид хоёр амьдралыг чинь мэдэхгүй боллоо гэжээ.

	Хүү гэрээсээ гараад баруун зүг чиглэн хэсэг явсан чинь хааны дархан цаазтай өндөр сайхан уул байв гэнэ.

	Тэнд очиж өнгийн жимс түүж идээд гүн ойн цоорхойд хэвтэн дуу аялж байв гэнэ. Гэтэл хаан хүүгээ дагуулаад тэр сайхан ууланд зугаалж явсан юм санжээ. Хаан хүүтэйгээ өнөө дууны аяыг сонсмогц энэ ямар сайхан дуулдаг хүн бэ! Бас тэгээд миний онгон дархан ууланд ирж дуулдаг нь юу билээ гэж гайхжээ. 

	Хааны хүү

	— Энэ ууланд ирж ийм сайхан дуулдаг хүн миний ах л байж таарна гэжээ. 

	Хоёул явсаар очсон чинь ойн цоорхойд нэг хүү дуулаад хэвтэж байв. Хаан 

	— Чи юун хүн бэ?

	— Би ядуу эмгэн өвгөн хоёрын ганц хүү. Жимстэй сайхан ууланд ирж жимс идэж явна.

	— Чи сайхан дуулдаг хүү байна. Манайд оч гэв. 

	Хааны хүү:

	— Энэ сайхан дуулдаг хүнээр би ахыгаа болгоно. Хамт явъя, ах аа! гээд хөтлөв гэнэ. Тэгэхээр нь хүү хааныд очжээ. Тэнд очоод хааны их хүү гэгдээд сайхан амьдрах болжээ.

	Гэтэл тэр хааныг захирдаг Тэнгэрч тэвэг эрдэнэ хаан гэдэг арван найман насанд хүрсэн хүмүүсийг дуудаж аваачин шатар нүүгээд хожигдвол дор нь толгойг нь авдаг цааз тогтоосон юм байжээ. Тэнгэрч тэвэг эрдэнэ хаан хавийн хошууныхаа арван найман настныг шатар тавиад хожиж толгойг нь авсаар байгаад бараг дуусаж байгаа юм санж гэнэ.

	Гэтэл өнөө хааны хүүгийн арван найман нас болсон тул Тэнгэрт тэвэг эрдэнэ хаан шатар тавихаар дууджээ.

	Хаан аав хатан ээж нь «одоо хүү минь толгойгоо авхуулах боллоо» гэж уй гашуудалтай байхыг ирсэн хүү нь хараад

	— Аав ээж хоёр минь, санаагаа битгий зов. Би дүүгийнхээ орноос хаантай шатар нүүгээд ирье гэжээ.

	Хаан хатан хоёр

	— Жинхэнэ хүүгээ авч хоцроод, жинхэнэ биш хүүгийнхээ толгойг авхуулна гэдэг яасан ч болохгүй гээд өнөө дуучин хүүгээ явуулахгүй гэжээ. Дуучин хүү нь

	— Би дүүгийнхээ толгойг авхуулахгүй. Тэнгэрч хаантай тэмцэхэд яадаг юм бэ! гэж тас зөрөөд Тэнгэрч тэвэг эрдэнэ хааныд очив гэнэ. 

	Тэнгэрч тэвэг эрдэнэ хаан хүүг ирэхээр шатрынхаа өрөөнд оруулсан чинь алтан шатар өөртөө өрөөд, дэргэд нь алтан сэлэм тавьсан, хүүд мөнгөн шатар өрөөд мөнгөн сэлэм дэргэд нь тавьсан байв гэнэ. 

	Хүү хаанд бараалхаж

	— Алтан шатраар нь хожвол хожигдсоныхоо толгойг алтан сэлмээр авах уу, хаантан гуай? гэхэд Хаан

	— Тийм гэжээ. 

	Хүү

	— Мөнгөн шатраар нь хожвол хожигдсоныхоо толгойг мөнгөн сэлмээр авах уу, хаантан гуай? 

	Хаан

	— Тэгэлгүй яах вэ гэж ярвалзаж байжээ. 

	Хүү Хаантантай өглөөний улаан нарнаар эхэлж шатар нүүгээд орой нар шингэхэд тэнцэж хэн нь ч хожилгүй болов гэнэ. Ийм маягаар гурван өдөр тэнцжээ. Хаан хүү хоёрын шатар яаж төгсөхийг үзэхээр хавийн хүмүүс бүгд цугларч нүд салгалгүй хардаг болж гэнэ. Дөрөв дэх өглөөний улаан нарнаар шатраа эхэлж тавиад нар жин үдэд хүү хожиж гэнэ.

	Хүү хожмогц

	— Мөнгөн шатрын мад гээд мөнгөн сэлмийг нь шүүрч аваад, олон албат түшмэдийг нь харж байхад Тэнгэрч тэвэг эрдэнэ хааны толгойг цавчсанд хаан:

	— Таван зуун тав дахиа барсангүй! гээд толгой нь өнхөрч гэнэ. 

	Албат ардууд баярлаж олон хошуудын арван найман настныг яргалж дууссан харгис хааныг дарж олны амийг аварлаа гэж хүүг хаан ширээнд суулгах болжээ. Хүү:

	— Шатар тоглох гэж ирснээс биш хаан ширээнд суух гэж ирээгүй гэсэнд албат ардууд нь

	— Танд нар ургах зүгт найман солонго татаж байдаг Наран дэлэг хааны Нанчингэлэг авхай гэдэг охиныг авч өгье гэсэнд хүү

	— Би ядуу эцэг эх хоёртой, түүнтэйгээ уулзаж байж болъё гэжээ.

	Тэгээд хүү хаан эцэг, хатан эжий дээрээ ирсэн чинь эрдэмтэй хүүгээ эрх дураар нь байлгадаг болжээ.

	Гэтэл хааны жинхэнэ хүү өвчлөөд эмчлэвч эдгэрдэггүй, элдэвлэвч засардаггүй, номновч эдгэрдэггүй, домновч засардаггүй болжээ. Жинхэнэ биш хүү нь түүнийг эдгэрүүлэх гэж элдвээр оролдоод болсонгүй тул яая даа гэж янз бүрийн юм бодож суусанд гэнэт нэгэн зүйл санаанд нь орж дүүгээсээ ингэж асуужээ.

	— Чи өвчин олоогүй байх, ийм эдгэрэхгүй юм гэж яаж байх вэ. Чи ер нь ухаан санаа төвшин байдаг уу? гэсэнд дүү нь:

	— Миний ухаан санаа төвшнөө алдсан. Би хаан хүний хүү, хорь хүрлээ. Хатангүй байдаг ямар учиртай юм бэ? гэж өдөр шөнийн бодол болж байдаг гэжээ. Дуучин хүү

	— Нар ургах зүгт найман солонго татаж байдаг Нарандэлэг хааны Нанчингэлэг авхай гэж сайхан охин бий гэнэ гэсэнд өвчтэй дүүгийн нь нүд сэргэв гэнэ.

	Өнөө хааны жинхэнэ хүү энэ үгийг дуулмагц тэр авхайг авчирна гэж гэнэт оргоод алга болсон байв гэнэ. Хэд хоносны дараа хаан аав, хатан ээж нь санааширч гутарч харагдана гэнэ. Дуучин хүү дүүгээ олж ирье гээд хойноос нь явжээ. Долоо хоног явсан чинь олсонгүй тул нэгэн том хайлаасны дэргэд сүүдрийг нь бараадан амарч суужээ.

	Гэтэл тэр хайлаас модонд зүүн зүгээс нэг шаазгай нисэж ирсэнд ангаахай дэгдээхэйнүүд нь

	— Ээж ээ! Энэ нэг хүн юу гээд модны сүүдэрт байгаад байна? гэсэнд шаазгай ээж нь

	— Хадат газар хатуу үг. Модот газар муу үг бүү хэл! гэсэн юм. Та нар яах гэсэн юм бэ? гээд хэлсэнгүй. Ангаахай дэгдээхэйнүүд нь 

	— Хайлаасны дэргэд энэ хүн байгаад л байх юм, яах гээд байгаа юм бол? хэлж өгөөч дээ! гэж шаардаад байхаар нь шаазгай

	— Алс хол баруун зүгт нэг хаан жинхэнэ, жинхэнэ биш хоёр хүүтэй юм. Гэтэл энэ зүүнтээ харангадаж үхэх гээд хариугүй хэвтэж байгаа хүн тэр хааны жинхэнэ биш хүү нь бөгөөд дүүгээ олохгүй явж байгаад хайлаасны сүүдэрт амарч байна! гэсэнд нэг дэгдээхэй

	— Энэ хоёрт уух юм олдохгүй юм уу? гэсэнд шаазгай эх нь 

	— Энэ зүүн зүгт ойрхон аманд сайн ус бий. Түүнийг уувал энэ хоёр дороо зүгээр болох учиртай гэж байна гэнэ.

	Хүү туламтай алтаа хүнд өгч байж шаазгайн хэл сурсан болохоор үүнийг сайн ойлгожээ. Хүү бушуухан мордоод зүүн уулыг давсан чинь цаана нь дүү нь хаях шүлсгүй болоод харангадаж үхэх гэж хэвтэнэ гэнэ. Түүнийг дүүрээд цаашаа давхисанд холдсон ч үгүй ус тохиолдож тэр уснаас уугаад зүгээр болжээ.

	Хоёр хүү цаашаа яваад, Нарандэлэг хааны их хот руу орж гэнэ. Том хот учраас хаа юу байгаа нь үл мэдэгдэх тул жинхэнэ биш хүү хотын төмөрчин дээр очиж лантуучнаар ажиллав гэнэ. Хааны нөгөө хүү өглөө босоод л дэмий тэнэнэ. Ах нь лантуучин хийж олсон хөлсөөрөө хоёр амиа тэжээж байдаг болжээ.

	Ингэж амьдраад удсан боловч өнөө хүү хааны сайхан охиныг ер олсонгүй гэнэ. Харин жинхэнэ биш хүү маань төмөрт мэргэжиж улам жаал жаал дэвшсээр нарийн төмөрчин болж гэнэ. Ингээд нэг төмөр хонь хийж түүн дотор дүүгээ оруулаад дотроос нь цоожлуулж тэр хонио Нарандэлэг хаанд бэлэг барих болжээ. Тэр төмөр хонийг бүжиж байдаг болгон хийсэн юм гэнэ.

	Дүүдээ захихдаа 

	— Хааны өнөө ганц эрх охин долоон давхар ордны хамгийн дээд давхарт нь ганцаараа байдаг бололтой. Энэ бүжиглэдэг хонийг бэлэглэхээр хаан аваад охиноо зугаацуулахаар лав өгч таарна. Ингэхээр охин энэ хонийг бүжиглүүлж тоглоно. Тэгэхээр нэг шөнө чи цоожоо дотроос нь гаргаад охинтой сайхан танилцаарай. Тэр охин өөрийг чинь дагаж явна гэвэл энэ хонио бүжиглэхгүй болгочхоорой. Тэгвэл надаар засуулах гэж өгнө. Ингэхлээр мөн чи дотор нь ороод дотроос нь мөн цоожилчхоод над дээр ирж үг сонсоорой. Бид буцах аргыг тэр үед хийнэ гэж хэлээд явуулсан юм гэнэ.

	Тэр сайхан төмөр хонийг хаанд бэлэг болгон барихад хаан учиргүй их баярлаж бүжиглэх нь хүртэл гоё юм гэж гайхсаар охиноо зугаацуулъя гээд ордныхоо дээд давхарт гаргаж охиндоо өгчээ.

	Охин нь тэр хонийг бүжиглүүлж учиргүй баяссан гэнэ. Нэгэн шөнө хүү төмөр хонины дотроос урьд захиснаараа гарч охинтой ч уулзжээ. Тэнд олон хонож охин ч хүүд маш сайн болж дагаж явна гэдэг болсон гэнэ. Тэр зуур төмөрчин хүү маань нэг төмөр шувуу хийж Нарандэлэг хаанд бэлэглэжээ. Гэтэл хаан албатаа эргэхдээ гурван сар явж байж ганц эргэдэг байсан чинь энэ шувуугаар нисээд гурав хоногт албатаа эргээд ирсэн гэнэ. Үүнд хаан их баяр хөөртэй байжээ. 

	Түүнээс хойш удсан ч үгүй төмөр хонь бүжиглэхээ байж. Охин хаан эцэгтээ ирж хөөрхөн хонийг минь засуулж өгөөч гэж шаардсан гэнэ. Хаан эцэг нь Төмөр хонийг төмрийн дарханд нь «засаж аль» гэж түргэн хүргүүлжээ. Хоёр хүү уулзаж учир зүйгээ яриад маргаашийн нар жин үдэд дүү нь Нарандэлэг хааны Нанчингэлэг авхайг аваад долоон давхар ордны оройн тавцан дээр байж байхаар хэлэлцэж тохироод төмөр хонио бүжиглэдэг болгож дүүгээ мөн л дотор нь хийж цоожлоод буцаажээ. Хаан ч баярлаж төмөр хонио мөн л охиндоо өгчээ. Хүү ч очоод Нанчингэлэг авхайдаа явах гэж болзсон учрыг хэлсэнд дуртай зөвшөөрсөн гэнэ. 

	Дархан хүү маргааш өглөө нь Хаанд бараалхаж:

	— Та төмөр шувуугаа өгнө үү? Би хотын дээгүүр нэг нисээд ирье гэсэнд хаан:

	— Чи нисэж яах нь вэ? гэсэнд хүү

	— Хаантан минь, та албатаа эргэхдээ гурван сар явдаг байсан. Энэ шувууг унаад гурав хоногт эргэдэг боллоо. Одоо гурван мөчийн хугацаанд албатаа эргээд ирдэг болбол танд мөн ч таатай юм сан. Тийм түргэн болгож болох нь уу, үгүй юу? Би үзэх гэсэн юм гэсэнд Хаан ихэд баярлаж

	— Чи нис! Одоохон нис! Намайг, гурван мөчид бүх албатаа эргэдэг тийм түргэн сайхан шувуутай болгох хэрэгтэй. Тэгвэл шан харамж ч өгөх болно гэж зарлиг буулгажээ.

	Дархан хүү төмөр шувуугаа унаж, хотын дээгүүр нисэж зугаалан өнөө хоёрыг ажигласанд жин үдэд хоёул бэлхэн хувцаслаад долоон давхар ордны оройн тавцан дээр гарч ирэв гэнэ. 

	Өнөө тавцан дээр буунгуут дүүгээ Нанчингэлэг авхайтай нь суулгаж аваад эх нутагтаа эргэж нисэн оджээ. Тэгээд хаан эцэг, хатан ээжээ баярлуулсан гэнэ. Төрүүлсэн ядуу ээж аав хоёртоо ч очиж, бор гэр бойтог гутлыг нь сольж сайн сайхан жаргаасан гэнэ.

	 

	
ХУУЛЬЧ ЦЭЦЭН ХҮҮ

	Эрт урьд цагт нэг ядуу айлын хүү Буяндондог гэж байжээ. Тэр айл баячуудын хаяа бараадаж Буяндондог хүү нь баяны хонь мал олон жил маллаж байж ганц бяруу хөлсөнд нь авсан юм байжээ. Тэгээд идэж уух юмгүй учир ганц бяруугаа алж идэж гэнэ.

	Гэтэл энэ үеэр ядуу айлын дэргэд нутаглаж байсан баян айлын нэг эр хонь алга болсон юм байжээ. Иймд гэрийн эзэн Баян гэлэн гэгч энэ муу гуйлгачин хоосон айл л миний эр хонийг идчих шиг байна гэж дотроо хардаж үдэш шөнө хоолоо хийж идэх үеийг нь тохиолдуулан ядуу айлынд гэнэт оржээ. Гэтэл тогоондоо мах чанаж байхыг үзээд

	— За чи муу гуйлгачин юунд миний эр хонийг хулгайлан алж идэв? гэж омогдсонд ядуу хүү Буяндондог:

	— Би танай хонийг алж идээгүй. Баячуулд зарагдаж явж олсон ганц бяруугаа идсэн гэсэнд Баян гэлэн:

	— За чамайг ганц чадна даа гэж чичээд гарчээ.

	Буяндондог их л гайхаж байсанд маргааш нь хошуу тамгын газраас хоёр тахар довтлон ирж, Буяндондог хүүг эр хонины хэрэгт баривчилж аваачаад гянданд хорьж мөрджээ. 

	Буяндондог хүү:

	— Би Баян гэлэнгийн эр хонийг үнэхээр алж идээгүй. Баячуулд зарцлагдаж байж хөлсөнд нь олсон ганц бяруугаа алж идсэн. Махны нь хагас миний гэрт бий. Сэвс нь гадаа асгаатай бий гэж өчсөнд Баян гэлэнгийн хээл хахууль авсан бялдууч түшмэл:

	— Тийм бий хө. Ясандаа хүрэхээр чи муу улайхгүй хаашаа гарах вэ хэмээн занаж хатуу хорьж харгислан мөрджээ.

	Энэ үед тэр хошуунд уул нь ядуу айлын гаралтай нэг хүү цэцэн мэргэн тул «хуульч» гэж олонд магтагддаг байжээ. Гэтэл хэрэг шүүдэг түшмэл маань олон жил хэрэг шүүсэн намайг хуульч гэж ер ярихгүй, ядуу айлын муу хүүг хүмүүс хуульч гэж яриад байхаар хор нь хүрч явдаг байжээ.

	Нэг өдөр заргын түшмэлд «Хуульч хүүг ирүүлж ямар нэг юмаар сорьж унагаагаад түүний нэрийг муутгая, эсвэл ямар нэг юмаар дэнчин тавьж хожигдуулаад толгойг нь авч хорооё байз» гэж бодоод хуульч хүүг ирүүлж их л зэвүүцэн эгдүү нь хүрч энэ муу хүү төрийн хэрэг мэдэж гүрний хууль цааз шүүдэг ч харин ямаа унаад азарга уургална гэгч болно байгаа даа гэж доромжлон

	— Чи хө, хууль цааз мэддэг үү? гэжээ. Хүү

	— Хууль цааз би мэддэггүй, хулгай луйвар хоёрын учрыг ямар ч гэсэн ялгана гэжээ. 

	Түшмэл

	— За чи хулгай луйвар хоёрын ялгааг олдог гэнэ ээ? Энэ муу чинь хулгай луйвар хоёрын ялгаа нүдэнд ил байдаг гэж хэлэх нь шив дээ. Чи тийм бузгай юм бол манайд мөрдөгдөж байгаа Буяндондог нохойн хэргийг олоодох доо. Чамд шанд нь шар цай өгье. Харин хэргийн үнэнийг эс олж чадвал чиний толгойг авна шүү! гэжээ. Түшмэл энэ дэнчингээрээ хүүгийн толгойг авч хорсоогоо гаргана гэж горьджээ.

	Цэцэн хүү Буяндондог, Баян гэлэн хоёрыг ирүүлж хэргийн нь тухай асуув гэнэ. Буяндондог

	— Би баян айлын хонь мал олон жил маллаж хөлсөнд нь ганц бяруу аваад идэх юмгүй болоод алж идсэн. Одоо махны нь хагас гэрт бий. Сэвс нь гадаа асгаатай байгаа. Баян гэлэн гэтэл намайг эр хонь хулгайлж идэв гэж тамганд мэдүүлж хийгээгүй хэрэгт түлхэж байна гэжээ. Баян гэлэн

	— Би хэзээний олон үедээ баян буянтай хүн. Миний нэг мундаг тарган эр хонийг Буяндондог гуйлгачин хулгайлаад алж идсэн.

	Тэр мөртөө намайг очиход махыг нь чанаад сууж байхыг нүдээрээ үзсэн. Иймд муу Буяндондогийг ясыг нь цайтал гянданд суулгаж эр хонио 50 лангаар төлүүлнэ гэжээ.

	Хуульч хүү

	— Баян гэлэнгийн хөрөнгөнөөс эр хонь нэг, бяруу нэгийг алуулаад тус бүрийн сэвсийг нь тус бүрд нь асгуулж хошуу тамганы ноёд түшмэд, хэрэг нэхэмжилсэн Баян гэлэн, ядуу Буяндондог, хавийн олон хүнийг байлгаж байгаад баахан үхэр тууж авчран эхлээд эр хонины сэвсэн дээр хураасанд үхрүүд сэвсийг үнэрлээд онц ч юм болсонгүй дараа нь бярууны сэвсэн дээр үхрээ хураасанд сэвсийг үнэрлэмэгц орилолдон овоорцгоожээ. Тэгэхээр нь хуульч хүү үхэр бол үхрийн сэвсэн дээр ингэж орилолддог юм. Үүнийг та нар нүдээр үзлээ. Тэгэхээр одоо Буяндондогийн гадаа байгаа сэвсэн дээр очъё гээд мөн бүгд олныг дагуулан очоод, үхэр хураасанд Буяндондогийн гадаа асгаатай байгаа сэвсийг үнэрлэмэгц мөн л овооролдон орилолджээ.

	Тэгэхээр нь хуульч мэргэн хүү

	— За Баян гэлэн, Буяндондог хүүг худал хэрэгт хилс гүтгэснийг олон түмэн та нар нүдээр үзлээ гээд эл хэргийг шалгах гэж хөрөнгөнөөс нь гаргасан эр хонины мах, бярууны мах хоёрыг Буяндондог хүүд өгөөд

	— Лам хүн байтал бусдыг хилсдүүлж нүгэл хийсэн гэж Баян гэлэнгийн гэлэн санваарыг нь авхуулж гурван есөн малаар торгуулжээ. Тэгээд хуульч мэргэн хүү:

	— Ноёнтоон! Хулгай луйвар хоёрын ялгааг ингэж олдог юм. Би шар цай танаас авахгүй шүү! гэж хэлээд бор мориндоо мордоод бондго бондго сайварлуулан одож гэнэ.

	 

	
ХАР ХАЛЗАН ХУЦТАЙ БАЛДАН

	Эрт урьд цагт хар халзан хуцтай Балдан гэдэг нэг өвгөн байжээ. Нэг удаа халзан хуцаа унаад хаа руу нь гуядаж хавчгалзуулаад, гуя руу нь гуядаж гувчгалзуулаад явж байж гэнэ.

	Гэтэл зам дээр нь нэг далны яс хэвтэж байсныг хэзээ нэг цагт хэрэг болж магадгүй гээд хавтагандаа авч хийгээд цааш явжээ.

	Орой бүрий болсон хойно өвгөн нэг баян айлынд ирж хуцаа уячхаад гэрт нь оржээ. Баян айлынхан цайгаа ууцгааж байсан боловч ундаассан өвгөнд өгсөнгүй гэнэ. Мал хотолсон хойно баяных их л бардам байдлаар махаа чанаж эхэлсэнд Балдан өвгөн «Баяных надад махнаасаа лав өгөхгүй байх» гэж бодоод

	— Би нэг жаахан махтай яваа юм сан. Түүнийг чанаж идэх тогоо өгнө үү гэж гуйв. Тэгэхээр нь баян их л дээгүүр зангаар

	— Манай махтай хамт чанаад ид гэж гэнэ. Өвгөн

	— Танай махыг идчихвэл яах вэ? гэж асуув гэнэ. Баян

	— Манай мах чиний махыг хэрэв идчихвэл тогоотой тарган махаа бүгдийг чамд өгье гэж амлав.

	Тэгэхэд нь өвгөн босоод хувхай далаа хэнд ч үзүүлэлгүй тогоонд нь хийж орхижээ. 

	Махаа болгоод гаргасан чинь өвгөний хийсэн дал махгүй гарч ирснийг хараад Өвгөн

	— Хараач, танай мах миний махыг идчихжээ гэж гэнэ. Тэгэхээр баян хэлсэн үгэндээ болоод тогоотой махаа бүгдийг өвгөнд өгсөн гэнэ.

	Баяныд өвгөн сайн хооллож аваад

	— Хуцаа аргамжих аргамжаа байна уу? гэж гуйжээ. Баян бардангуй байдлаар

	— Хонийг аргамждаг юм уу, хө. Хуцаа манай хашаанд хоньтой цуг оруулчих гэжээ. 

	Өвгөн

	— Танай хонь миний ганц хуцыг идчихвэл яах вэ? гэсэнд Баян

	— Хэрэв манай хонь чиний хуцыг идвэл хашаатай хонио бүгдийг өгнө гэжээ. 

	Өвгөн хуцаа хашаанд нь оруулаад баяныд унтсан гэнэ. 

	Өвгөн шөнө сэмхэн босож хар халзан хуцаа алаад хэд хэдэн хонины ам бүхэнд цусыг нь түрхээд махыг нь нохойд хаяж өгөөд унтсан гэнэ. Өглөө босоход өвгөний хуц байхгүй болж олон хонины ам цустай байж гэнэ. Өвгөн

	— За танай хонь хуцыг минь идчихжээ. Би танд хэлсэн шүү дээ. Одоо хэлэлцсэн ёсоор бүх хонийг чинь авна гэж гэнэ.

	Баян аргагүйдэж зөв харж долигоносоор, буруу харж уйлагнасаар өвгөнд хонио цөмийг нь туулгаад явуулсан гэнэ. 

	Тэгээд бардам баян хоосон хоцорч, баахан ядуу Балдан өвгөн амар сайхандаа жаргасан гэдэг.

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

